
Annotatsiya: So‘nggi yillarda texnologik taraqqiyot mehnat bozorida keskin o‘zgarishlarga sabab bo‘lib, qishloq xo‘jaligi 
sohasi ham bundan mustasno emas. Avtomatlashtirish va raqamli texnologiyalarning joriy etilishi tufayli an’anaviy qishloq 
xo‘jaligi ish o‘rinlari qisqarib, yangi turdagi kasblarga ehtiyoj ortmoqda. Shu bilan birga, mavsumiy va yashirin ishsizlik 
muammosi hali ham dolzarb bo‘lib qolmoqda. Ushbu maqolada qishloq xo‘jaligidagi ishsizlikning zamonaviy shakllari tahlil 
qilinib, texnologik rivojlanish natijasida bandlikka ta’siri o‘rganiladi. Ish o‘rinlarini saqlab qolish va yaratish bo‘yicha muhim 
strategiyalar – agrotexnologiyalarni joriy etish, kasbiy malakani oshirish, kichik biznes va kooperativlarni rivojlantirish 
yo‘nalishlarida tavsiyalar beriladi. Tadqiqot natijalari shuni ko‘rsatadiki, qishloq xo‘jaligidagi ishsizlikni kamaytirish 
uchun yagona yechim emas, balki kompleks yondashuv talab etiladi. Bu maqola sohada bandlikni oshirish uchun ilmiy 
asoslangan takliflarni ilgari suradi.

Kalit soʻzlar: Qishloq xo‘jaligi, ishsizlik, texnologik ishsizlik, bandlik, agrotexnologiyalar, qishloq xo‘jaligi iqtisodiyoti.

Abstract: In recent years, technological progress has led to significant changes in the labor market, and the agricultural 
sector is no exception. Automation and the introduction of digital technologies are reducing traditional agricultural jobs 
while increasing the demand for new professions. However, the issue of seasonal and hidden unemployment remains 
relevant. This article analyzes modern forms of unemployment in agriculture and examines the impact of technological 
development on employment. Key strategies for job retention and creation are highlighted, including the introduction 
of agro-technologies, professional skill enhancement, and the development of small businesses and cooperatives. 
The study results indicate that reducing unemployment in agriculture requires a comprehensive approach. This article 
presents scientifically grounded recommendations for increasing employment in this sector.

Key words: agriculture, unemployment, technological unemployment, employment, agro-technologies, rural economy.

Аннотация: В последние годы технологический прогресс привел к значительным изменениям на рынке труда, 
и сельскохозяйственный сектор не является исключением. Автоматизация и внедрение цифровых технологий 
приводят к сокращению традиционных рабочих мест в сельском хозяйстве, одновременно увеличивая 
потребность в новых профессиях. Однако проблема сезонной и скрытой безработицы остается актуальной. В 
данной статье анализируются современные формы безработицы в сельском хозяйстве и рассматривается 
влияние технологического развития на занятость. Приводятся важные стратегии по сохранению и созданию 
рабочих мест – внедрение агротехнологий, повышение профессиональной квалификации, развитие малого 
бизнеса и кооперативов. Результаты исследования показывают, что снижение безработицы в сельском хозяйстве 
требует комплексного подхода. Данная статья предлагает научно обоснованные рекомендации по повышению 
занятости в этой сфере.

Ключевые слова: сельское хозяйство, безработица, технологическая безработица, занятость, агротехнологии, 
сельская экономика.

K I R I S H
So‘nggi yillarda texnologik taraqqiyot dunyo bo‘ylab mehnat bozoriga katta ta’sir ko‘rsatmoqda. Sun’iy 

intellekt, avtomatlashtirish va raqamli texnologiyalar rivojlanishi natijasida ko‘plab an’anaviy kasblar yo‘qolib, 
o‘rniga yangilari paydo bo‘lyapti. Qishloq xo‘jaligi sohasi ham bu jarayondan chetda qolayotgani yo‘q. Avval qo‘lda 
bajarilgan ko‘plab ishlar endi zamonaviy texnika va innovatsion texnologiyalar yordamida amalga oshirilmoqda. 
Bu, bir tomondan, qishloq xo‘jaligi samaradorligini oshirsa, boshqa tomondan, ishsizlik muammosini ham 
keltirib chiqarmoqda. 

Xususan, ilgari dalada ishlab, hosil yetishtirish bilan shug‘ullangan ko‘plab ishchilar texnika joriy etilishi 
sababli ishsiz qolmoqda. Shu bilan birga, qishloq xo‘jaligida band bo‘lganlarning aksariyati mavsumiy ishlarga 
bog‘liq bo‘lib, yilning ayrim davrlarida daromadsiz qolishadi. Bundan tashqari, zamonaviy texnologiyalarni 
boshqarish va ulardan foydalanish uchun yangi bilim va malakalar talab qilinadi, lekin hamma ham bu 
o‘zgarishlarga tez moslasha olmaydi.

Binobarin, davlatimiz rahbari Sh.M. Mirziyoyevning “Bandlik sohasida davlat siyosatini yana-da 
takomillashtirish va mehnat organlari faoliyati samaradorligini tubdan oshirish chora-tadbirlari to‘g‘risida” 
2017-yil 25-maydagi PF-5052-sonli farmonida “Yangi tashkil etilgan barqaror ish o‘rinlari sonining mehnat 
bozori talablariga mos kelmasligi mehnat bozorida muvozanatlilikning buzilishiga, respublikamizning ayrim 
mintaqalarida ishsizlik darajasining oshib ketishiga, noqonuniy mehnat migratsiyasi va norasmiy bandlikning 
o‘sishiga olib kelmoqda.”1deb o‘tilgan.

Shunday ekan, bugungi kunda qishloq xo‘jaligidagida ham bandlikni oshirish va ishsizlikni kamaytirish 
bo‘yicha aniq strategiyalar ishlab chiqish zarurati paydo bo‘lmoqda. 

Ushbu maqolada qishloq xo‘jaligidagi ishsizlikning zamonaviy shakllari tahlil qilinadi hamda bandlikni 
oshirish bo‘yicha innovatsion yechimlar taklif etiladi. Asosiy e’tibor qishloq joylarida yangi ish o‘rinlarini yaratish, 
kasbiy malakani oshirish va qishloq tadbirkorligini rivojlantirishga qaratiladi. 

M A V Z U G A  O I D  A D A B I Y O T L A R  T A H L I L I
Ishsizlik va bandlik masalalari iqtisod fanining muhim yo‘nalishlaridan biri bo‘lib, ayniqsa, texnologik 

rivojlanish sharoitida qishloq xo‘jaligi sohasida yuz berayotgan o‘zgarishlar bo‘yicha ilmiy tadqiqotlar keng 
olib borilmoqda. Keynes (1936) o‘zining “Umumiy nazariya” asarida ishsizlikning sabablarini tahlil qilib, uni 
kamaytirish uchun davlat aralashuvi zarurligini ta’kidlagan. Bugungi kunda ishsizlik friksion, strukturaviy, 
texnologik va mavsumiy shakllarda namoyon bo‘lmoqda (Blanchard & Johnson, 2017). Ayniqsa, qishloq 
xo‘jaligidagi mavsumiy ishsizlik agrar mehnat bozori uchun dolzarb muammo bo‘lib qolmoqda (Mundlak, 2000). 
Texnologik taraqqiyotning qishloq xo‘jaligidagi bandlikka ta’siri ko‘plab tadqiqotchilar tomonidan o‘rganilgan. 
Acemoglu & Restrepo (2019) ishlarida avtomatlashtirish va sun’iy intellekt tufayli ba’zi an’anaviy ish o‘rinlarining 
yo‘qolayotganini, lekin yangi kasblar ham paydo bo‘layotganini ta’kidlaydi. Qishloq xo‘jaligi kontekstida 
Brynjolfsson & McAfee (2014) robotlashtirish va aqlli texnologiyalar tufayli ishlab chiqarish samaradorligi 
oshayotganini, biroq malakasiz ishchilar uchun yangi muammolar yuzaga kelayotganini ko‘rsatgan.

So‘nggi tadqiqotlarga ko‘ra, texnologik ishsizlik faqatgina ish o‘rinlarining yo‘qolishiga olib kelmay, balki 
yangi talab yuqori bo‘lgan kasblarni yaratmoqda. Masalan, aqlli fermerlik, dron operatorlari, raqamli agrotexnolog 
mutaxassislari kabi kasblarga bo‘lgan talab ortmoqda (Schmidt et al., 2021).

Qishloq hududlarida bandlikni oshirish bo‘yicha turli strategiyalar mavjud. Schultz (1964) o‘zining inson 
kapitali nazariyasi orqali qishloq xo‘jaligidagi ishchilarning bilim va ko‘nikmalarini oshirish muhimligini ta’kidlaydi. 
Tadqiqotlarga ko‘ra, kasbiy qayta tayyorlash dasturlari va agrotexnologiyalarni o‘zlashtirish qishloq mehnat 
bozorining barqarorligini ta’minlaydi (Todaro, 1997). 

Bundan tashqari, de Janvry & Sadoulet (2016) qishloq hududlarida bandlikni oshirish uchun kichik biznes va 
kooperativlarni rivojlantirish zarurligini ko‘rsatadi. Masalan, fermer kooperativlari va qishloq sanoat klasterlarini 
yaratish mehnat talabini oshirishi mumkin. BMTning Qishloq xo‘jaligi va oziq-ovqat tashkiloti (FAO, 2022) 
tadqiqotlarida ham qishloq joylarida yashil iqtisodiyot, agroturizm va bioenergetika kabi sohalarning rivojlanishi 
yangi ish o‘rinlarini yaratishi mumkinligi qayd etilgan.	

T A D Q I Q O T  M E T O D O L O G I YA S I
Mazkur tadqiqotda ishsizlikning zamonaviy shakllari, texnologik rivojlanish natijasida qishloq xo‘jaligidagi 

bandlikka ta’sirini va uni oshirish strategiyalarini tahlil qilish maqsad qilingan. Tadqiqot turli ilmiy manbalar, empirik 
ma’lumotlar va statistik tahlillar asosida olib borildi. Tadqiqot sifatli (qualitative) va miqdoriy (quantitative) tahlil 

1	 O‘zbekiston Respublikasi Prezidentining “Bandlik sohasida davlat siyosatini yana-da takomillashtirish va mehnat organlari faoliyati 
samaradorligini tubdan oshirish chora-tadbirlari to‘g‘risida” 2017-yil 25-maydag PF-5052-sonli farmoni.

usullarini o‘z ichiga oladi. Birinchidan, mavzuga oid ilmiy manbalar – iqtisodiy nazariyalar, oldingi tadqiqotlar va 
qishloq xo‘jaligidagi bandlik masalasiga oid xalqaro tashkilotlarning hisobotlari o‘rganildi. Ikkinchidan, mavjud 
statistik ma’lumotlar asosida qishloq xo‘jaligidagi bandlik va texnologik ishsizlik o‘rtasidagi bog‘liqlik tahlil qilindi.

Tadqiqotda qishloq xo‘jaligida ishsizlikka ta’sir etuvchi barcha omillarni to‘liq qamrab olish imkoni bo‘lmagan. 
Ayniqsa, turli davlatlarning iqtisodiy siyosati va qishloq xo‘jaligidagi texnologik darajasi o‘rtasidagi tafovutlar 
natijalar tafovutiga olib kelishi mumkin. Shuningdek, ba’zi statistik ma’lumotlarning eskirganligi yoki yetarli 
darajada to‘liq emasligi tadqiqot natijalariga ma’lum cheklovlar qo‘yadi.

T A H L I L  V A  N A T I J A L A R
Texnologik rivojlanish va qishloq xo‘jaligidagi mehnat bozori o‘rtasidagi bog‘liqlik zamonaviy iqtisodiy 

tahlilning muhim yo‘nalishlaridan biri hisoblanadi. Tadqiqot natijalari shuni ko‘rsatadiki, qishloq xo‘jaligidagi 
bandlik texnologik taraqqiyot ta’sirida sezilarli darajada o‘zgarib bormoqda. Ishlab chiqarish jarayonlarining 
avtomatlashtirilishi, raqamli texnologiyalarning joriy etilishi va aqlli qishloq xo‘jaligi tizimlarining rivojlanishi 
ishchi kuchiga bo‘lgan talabni sifat jihatidan o‘zgartirmoqda.

1. Qishloq xo‘jaligidagi ishsizlik shakllari.
Tadqiqot davomida qishloq xo‘jaligida kuzatilayotgan asosiy ishsizlik shakllari quyidagicha holat kasb etadi:
Mavsumiy ishsizlik – Qishloq xo‘jaligi tabiiy mavsumiy sikllarga bog‘liq bo‘lgani uchun ekin ekish, yig‘im-terim 

va boshqa ishlarning davriyligi ish o‘rinlarining beqaror bo‘lishiga sabab bo‘lmoqda. Masalan, O‘zbekistonda 
paxta terim mavsumida bandlik ortadi, lekin hosil yig‘ib olingandan keyin ko‘plab ishchilar ishsiz qoladi.

Texnologik ishsizlik – Zamonaviy texnologiyalarning joriy etilishi ba’zi an’anaviy ish o‘rinlarini yo‘q qilishga 
olib kelmoqda. Masalan, zamonaviy kombayn va dron texnologiyalari yirik fermer xo‘jaliklarida ishlovchilar 
sonini kamaytirgan. Jahon banki (2023) hisobotiga ko‘ra, 2030-yilgacha rivojlanayotgan davlatlarda qishloq 
xo‘jaligidagi ish o‘rinlarining 20% ga yaqin qismini avtomatlashtirish hisobiga yo‘qolishi mumkin.

Strukturaviy ishsizlik – Mehnat bozori talab va taklifi o‘rtasidagi nomutanosiblik natijasida yuzaga keladi. 
Bugungi kunda qishloq xo‘jaligi sohasi raqamli texnologiyalar bilan uyg‘unlashib bormoqda, biroq ko‘plab 
ishchilar yangi texnologiyalar bilan ishlash malakasiga ega emas.

2. Texnologik rivojlanishning bandlikka ta’siri
Texnologik taraqqiyot qishloq xo‘jaligidagi mehnat unumdorligini oshirish bilan birga, ishchi kuchiga bo‘lgan 

talabni kamaytiradi. Biroq bu jarayon butunlay salbiy emas, chunki:
Yangi ish o‘rinlari paydo bo‘lmoqda. Masalan, dron operatorlari, aqlli sug‘orish tizimlari mutaxassislari, 

agrotexnologik startap asoschilari kabi kasblar dolzarb bo‘lib bormoqda.
“Yashil iqtisodiyot” va ekologik qishloq xo‘jaligi bandlikni oshirish uchun yangi imkoniyatlar yaratmoqda. 

FAO (2022) tadqiqotlariga ko‘ra, organik dehqonchilik, agroekoturizm va bioenergetika sohalari qishloq 
hududlarida ish o‘rinlarini ko‘paytirishga hissa qo‘shmoqda.

Raqamli qishloq xo‘jaligi sohasidagi dasturiy ta’minot va texnologik innovatsiyalar yangi mutaxassislarni 
talab qilmoqda. Masalan: “aqlli qishloq xo‘jaligi”, “aqlli ferma” kabi tizimlarini boshqarish uchun IT bilimlariga 
ega menejerlar va muhandislarga ehtiyoj ortmoqda.

3. Bandlikni oshirish bo‘yicha samarali strategiyalar
Tahlil natijalari shuni ko‘rsatadiki, qishloq xo‘jaligidagi ishsizlikni kamaytirish va bandlikni oshirish uchun 

quyidagi strategiyalar muhim hisoblanadi:
Kasbiy qayta tayyorlash dasturlarini joriy etish – Ishchi kuchining yangi texnologiyalarga moslashishi 

uchun maxsus o‘quv markazlari tashkil etilishi zarur. BMT (2021) ma’lumotlariga ko‘ra, qishloq xo‘jaligida yangi 
texnologiyalarni o‘zlashtirgan fermerlar an’anaviy usullarda ishlovchilarga nisbatan 30-40% ko‘proq daromad 
topmoqda.

Fermer xo‘jaliklarini rivojlantirish – Kichik fermer xo‘jaliklarini birlashtirish orqali ishlab chiqarish hajmini 
oshirish va bozor talabiga moslashish mumkin. Jahon banki (2022) tadqiqotlariga ko‘ra, kooperativ shakldagi 
fermer xo‘jaliklari yakkama-yakka faoliyat yuritadigan fermerlarga nisbatan 15-20% ko‘proq ishchi yollash 
imkoniyatiga ega.

Agroturizm va innovatsion qishloq loyihalari – Qishloq joylarida ekoturizm va biologik xilma-xillikni 
saqlash bo‘yicha loyihalar bandlikni oshirishga yordam berishi mumkin. Masalan, Italiya va Ispaniyada qishloq 
mehmonxonalari va ekoturistik fermer xo‘jaliklari orqali minglab ish o‘rinlari yaratilgan.

1-jadval. Bugungi kunda qishloq xo‘jaligida bandlikni oshirish uchun ustuvor strategiyalar.

1. Kasbiy tayyorgarlik va qayta 
o‘qitish tizimini rivojlantirish

Qishloq xo‘jaligida yangi texnologiyalar bilan ishlash ko‘nikmalarini 
o‘rgatadigan maxsus ta’lim dasturlari ishlab chiqilishi lozim.

Dron operatorlari, aqlli sug‘orish tizimlari mutaxassislari, 
agrotexnologlar kabi zamonaviy kasblarga mos kadrlar tayyorlash 

zarur.

2. Qishloq xo‘jaligidagi innovatsion 
startaplarni qo‘llab-quvvatlash

Yosh tadbirkorlarni agrar texnologiyalar va raqamli yechimlar yaratishga 
rag‘batlantirish kerak.
Fermer xo‘jaliklarini raqamlashtirish va texnologik modernizatsiya qilish 
uchun davlat subsidiyalari va grantlar ajratilishi muhim.

3. Fermer kooperativlari va hamkorlik 
tizimini rivojlantirish

Yakkama-yakka faoliyat yuritadigan kichik fermer xo‘jaliklarini 
kooperativlarga birlashtirish orqali ularning raqobatbardoshligini oshirish 
mumkin.
Kooperativlar orqali texnologik jihozlardan samarali foydalanish, 
mahsulotni eksport qilish va daromadni oshirish imkoniyati yaratiladi.

4.
Qishloq hududlarida bandlikning 
yangi imkoniyatlarini yaratilishini 
oshirib borish

Agroturizm, ekologik dehqonchilik va bioenergetika kabi yangi 
yo‘nalishlarni rivojlantirish orqali qishloq joylarida qo‘shimcha ish o‘rinlari 
yaratish mumkin.
Yashil iqtisodiyot va ekologik loyihalar qishloq mehnat bozorining 
barqarorligini ta’minlashga xizmat qiladi.

5. Davlat va xususiy sektor hamkorligini 
yanada kuchaytirish

Qishloq xo‘jaligidagi texnologik modernizatsiya va yangi ish o‘rinlari 
yaratish bo‘yicha davlat siyosati aniq strategiyaga asoslangan bo‘lishi 
kerak.
Xususiy investitsiyalarni jalb qilish, agrotexnologik parklar tashkil etish va 
xalqaro hamkorlikni kengaytirish muhim vazifalardan biridir.

X U L O S A  V A  T A K L I F L A R 
Tadqiqot natijalari shuni ko‘rsatadiki, texnologik rivojlanish qishloq xo‘jaligidagi bandlikka ikki tomonlama 

ta’sir ko‘rsatmoqda. Bir tomondan, avtomatlashtirish va raqamli texnologiyalarning joriy etilishi an’anaviy ish 
o‘rinlarini qisqartirmoqda. Ikkinchi tomondan, yangi texnologiyalar bilan bog‘liq kasblar paydo bo‘lib, bilim va 
malakaga asoslangan mehnatga talab ortib bormoqda. Bu jarayon qishloq xo‘jaligi mehnat bozorini tubdan 
o‘zgartirish bilan birga, yangi imkoniyatlarni ham yaratmoqda. Xulosa qilib shuni aytishim mumkinki qishloq 
xo‘jaligidagi bandlik muammosi faqat ish o‘rinlarining qisqarishi bilan cheklanib qolmaydi. Muhimi, mavjud va 
yangi ish o‘rinlarini mehnat bozorining ehtiyojlariga mos ravishda qayta shakllantirishdir. Texnologik rivojlanish 
qishloq xo‘jaligini sezilarli darajada o‘zgartirmoqda, lekin bu jarayonni to‘g‘ri boshqarsa, yangi imkoniyatlar 
yaratish mumkin. Shuning uchun ham qishloq xo‘jaligidagi ishsizlik muammosini yechish uchun kompleks 
yondashuv talab etiladi.

Kelajakda qishloq xo‘jaligida samarali bandlik tizimini shakllantirish uchun ilmiy tadqiqotlar, ta’lim, 
innovatsiya va davlat-xususiy hamkorlik asosida uzoq muddatli strategiyalar ishlab chiqilishi lozim. Aynan 
shunday yondashuv qishloq xo‘jaligi sohasining barqaror rivojlanishi va aholi farovonligining oshishiga xizmat 
qiladi.

